
DAVLAT BUDJETI VA XUSUSIY 
SEKTOR ISHTIROKIDA OLIY TA’LIMNI 

MOLIYALASHTIRISHNING OPTIMAL MODELI
Bozorov Alisher Ro‘zimurodovich

International digital university nodavlat
oliy ta’lim muassasasi dekani, PhD

Annotatsiya: Ushbu maqolada O‘zbekiston oliy ta’lim tizimini moliyalashtirishda davlat budjeti va xususiy sektor 
o‘rtasidagi optimal nisbat aniqlanadi. Xalqaro tajribalar asosida mamlakat sharoitiga mos aralash moliyalashtirish modeli 
ishlab chiqilgan va uning ustun hamda xatarli jihatlari baholangan. Tavsiyalar orqali ta’lim sifatini oshirish va moliyaviy 
barqarorlikka erishish mexanizmlari taklif etilgan.

Kalit soʻzlar: oliy ta’lim, moliyalashtirish, davlat budjeti, xususiy sektor, sheriklik, investitsiya.
Abstract: This article examines the optimal balance between state budget funding and private sector involvement in 
financing higher education in Uzbekistan. Based on international experience, a contextually adapted mixed financing 
model is developed. Its advantages and potential risks are assessed. Practical recommendations are provided to enhance 
education quality and ensure the financial sustainability of higher education institutions.

Key words: higher education, financing, state budget, private sector, partnership, investment.
Аннотация: В данной статье рассматривается оптимальное соотношение между государственным бюджетом и 
участием частного сектора в финансировании высшего образования Узбекистана. На основе международного 
опыта разработана адаптированная модель смешанного финансирования, проанализированы её преимущества 
и потенциальные риски. Даны практические рекомендации по повышению качества образования и финансовой 
устойчивости вузов.

Ключевые слова: высшее образование, финансирование, государственный бюджет, частный сектор, партнёрство, 
инвестиции.

K I R I S H
So‘nggi yillarda dunyo miqyosida oliy ta’lim tizimi jadal transformatsiyalanib bormoqda. Global raqobat, 

raqamli texnologiyalarning kirib kelishi, mehnat bozoridagi talablarning o‘zgarishi hamda bilim iqtisodiyotining 
shakllanishi oliy ta’limning mazmuni, sifati va moliyaviy arxitekturasini tubdan qayta ko‘rib chiqishni taqozo 
qilmoqda. Xususan, oliy ta’limni barqaror moliyalashtirish masalasi ko‘plab mamlakatlar uchun strategik 
muammo darajasiga chiqmoqda.

An’anaviy tarzda oliy ta’lim davlat tomonidan moliyalashtirilgan soha sifatida qaralgan bo‘lsa-da, bugungi 
kunda davlat budjeti imkoniyatlarining cheklanganligi, ta’lim olish istagining ortib borayotgani hamda ta’lim 
xizmatlarining ko‘lami kengaygani sababli moliyalashtirish manbalarini diversifikatsiya qilish zarurati yuzaga 
kelmoqda. Bu esa, davlat va xususiy sektor o‘rtasida yangi hamkorlik shakllarini shakllantirish, sarmoya jalb 
qilish va samarali moliyaviy modellarni ishlab chiqishni taqozo etadi.

Xalqaro amaliyotda davlat budjeti, talabalar to‘lovlari, xususiy investitsiyalar, xalqaro grantlar va donorlik 
mablag‘lari asosida shakllangan aralash moliyalashtirish modellari tobora keng qo‘llanilmoqda. Bunday 
yondashuvlar moliyaviy barqarorlikni ta’minlash, universitetlarning mustaqilligini kuchaytirish va innovatsion 
rivojlanishga zamin yaratadi. Xususan, AQSh, Buyuk Britaniya, Janubiy Koreya kabi mamlakatlarda davlat-
xususiy sheriklik asosidagi moliyalashtirish mexanizmlari ta’lim sifati va tadqiqotlar samaradorligini oshirishda 
muhim omil bo‘lmoqda.

O‘zbekiston sharoitida esa oliy ta’lim tizimida moliyalashtirish manbalari hali hamon asosan davlat budjetiga 
tayanadi. Biroq 2021–2023-yillarda olib borilgan islohotlar natijasida universitetlarning moliyaviy mustaqilligini 
oshirish, xususiy sektor ishtirokini kengaytirish va grant asosidagi ilmiy loyihalarni moliyalashtirish mexanizmlari 
joriy etilmoqda. 

Jumladan, Oliy ta’lim tizimida amalga oshirilayotgan islohotlar samaradorligini oshirish, davlat oliy ta’lim 
muassasalarining moliyaviy barqarorligini ta’minlash, moddiy-texnika bazasini mustahkamlash masalalarini 
mustaqil hal etish, ilmiy-tadqiqot faoliyatiga mablag‘larni jalb etish imkoniyatini kengaytirish hamda oliy ta’lim 

muassasalari o‘rtasida raqobat muhitini rivojlantirish maqsadida 2022-yildan mamlakatdagi bir nechta OTMlarga 
moliyaviy mustaqillik taqdim etilgan edi. 

Moliyaviy mustaqillikka ega bo‘lgan OTMlarga quyidagi vakolatlar taqdim etilgan[1]:
ta’lim xizmatlari bozoridagi talabni inobatga olgan holda to‘lov-kontrakt asosida o‘qitish qiymatini belgilash;
talabalarning to‘lov-kontrakt mablag‘larini to‘lash muddatlarini belgilash va uzaytirish;
ta’lim jarayoniga zamonaviy pedagogik texnologiyalarni qo‘llay oladigan va ilmiy izlanish olib boradigan 

mahalliy hamda xorijiy professor-o‘qituvchi va mutaxassislarni shartnoma asosida jalb qilish;
o‘quv-ilmiy jarayonlarga jalb etilgan xorijiy yuqori malakali mutaxassislar mehnatiga haq to‘lash miqdorlarini 

bozor konyunkturasidan kelib chiqib belgilashga oid qarorlar qabul qilish;
professor-o‘qituvchilar shtat birliklarini kiritish me’yorlarini ishlab chiqish;
o‘z mablag‘lari hisobidan talabalar uchun stipendiya va grantlar ajratish;
xorijiy davlatlardan o‘quv va ilmiy adabiyotlar, darsliklar hamda o‘quv qo‘llanmalarni mualliflik huquqi 

bo‘lgan ishlab chiqaruvchilardan to‘g‘ridan to‘g‘ri xarid qilish;
bo‘sh turgan bino va inshootlarda pullik xizmatlar ko‘rsatish tartibini belgilash;
avtotransport vositalarining yo‘l bosish yillik limiti va ularga xizmat ko‘rsatish talablarini belgilash.
Oliy ta’lim tizimining barqarorligi va raqobatbardoshligi bevosita uning moliyaviy asoslariga bog‘liq. An’anaviy 

tarzda davlat budjeti hisobidan moliyalashtiriladigan tizimini tokomillashtirish, xususiy sektordan sarmoya jalb 
qilish imkoniyatlarini kengaytirish muhim ahamiyat kasb etadi. Shu sababli, oliy ta’limni moliyalashtirishda davlat 
va xususiy sektor o‘rtasida barqaror hamkorlik mexanizmlarini ishlab chiqish dolzarb masala hisoblanadi.

Ushbu maqolada aynan oliy ta’limni moliyalashtirishda davlat budjeti va xususiy sektor ishtirokining 
optimal nisbatini aniqlash, xalqaro tajribalar asosida O‘zbekiston sharoitiga mos model ishlab chiqish hamda 
bu modelning afzallik va xatarli jihatlarini aniqlash asosiy maqsad qilib olingan.

M A V Z U G A  O I D  A D A B I Y O T L A R  S H A R H I 
Oliy ta’lim tizimini moliyalashtirish bo‘yicha xalqaro ilmiy adabiyotlarda bir qator yondashuvlar va 

nazariy qarashlar shakllangan. Asosan, uch asosiy moliyalashtirish modeli mavjud: to‘liq davlat tomonidan 
moliyalashtirish (public funding), aralash moliyalashtirish (mixed or diversified funding) va to‘liq xususiy 
moliyalashtirish (private funding).

B.Clark[2] o‘zining “Entrepreneurial Universities” nomli tadqiqotida oliy ta’lim muassasalarining moliyaviy 
barqarorligini ta’minlashda diversifikatsiyalashgan moliyaviy manbalar, ya’ni “uchburchak moliyalashtirish 
modeli” (triple funding model: davlat, talabalar to‘lovi, xususiy sektor) muhimligini ta’kidlaydi. U universitetlarni 
mustaqil daromad topishga undash orqali ularning innovatsion salohiyatini oshirish mumkinligini asoslab 
bergan.

D.Johnstone[3] esa oliy ta’limda “xarajatlarni taqsimlash” (cost-sharing) konsepsiyasini chuqur tahlil qilib, 
davlat budjeti bilan birga talabalar va oilalarning ham moliyaviy ishtirokini ta’lim sifati va keng qamrovli qamrovni 
ta’minlashda muhim deb hisoblaydi. U, ayniqsa, rivojlanayotgan mamlakatlar sharoitida davlat resurslari 
cheklangani sababli bu modelga ehtiyoj ortib borayotganini qayd etadi.

N.Barr[4] esa ta’limni iqtisodiy nazariya nuqtayi nazaridan baholab, moliyalashtirishning turli modellari 
ta’limga bo‘lgan talab, adolat, samaradorlik va imkoniyatlar tengligi kabi ko‘rsatkichlarga qanday ta’sir qilishini 
tahlil qiladi. Uning fikricha, oliy ta’lim tizimining ijtimoiy toifalarga nisbatan ochiqligini saqlab qolish uchun davlat 
va xususiy sektor resurslarini muvozanatli ishlatish zarur.

OECD[5] ma’lumotlariga ko‘ra, a’zo mamlakatlarda oliy ta’limga ajratilayotgan umumiy xarajatlarning 
o‘rtacha 30–40 foizi xususiy manbalar hisobiga to‘g‘ri keladi. Bu holat, ayniqsa, AQSh, Janubiy Koreya va 
Avstraliya kabi mamlakatlarda yaqqol namoyon bo‘ladi, u yerda talabalar to‘lovlari va xususiy sarmoya asosiy 
moliyaviy manba hisoblanadi.

P.Altbach hamkasblari[6] bilan global tendensiyalarni ko‘rib chiqib, universitetlarning moliyaviy 
muammolariga javoban xususiylashtirish, tijoratlashtirish va xalqaro hamkorlikni kengaytirish orqali alternativ 
moliyalashtirish mexanizmlari shakllanganini qayd etadi. Ular ta’limning “yangi biznes modeli” sifatida 
ko‘rilayotganiga e’tibor qaratadi.

Rivojlanayotgan mamlakatlar, jumladan O‘zbekiston uchun esa davlat-xususiy sheriklik (PPP) 
mexanizmlarini qo‘llash orqali universitetlar va sanoat o‘rtasida uzviy aloqani yo‘lga qo‘yish dolzarb sanaladi. 
World Bank[7] hisobotida ta’lim sohasidagi investitsion loyihalarda xususiy sektor ishtirokini rag‘batlantirish 
usullari, xatarlarni boshqarish va hukumatning kafolatlari bo‘yicha tavsiyalar berilgan.

Shuningdek, S.Mahmudov[8]o‘zining O‘zbekiston sharoitida olib borgan tahliliy tadqiqotida oliy ta’limni 
moliyalashtirishda muqobil manbalarni jalb qilishda qonunchilik-huquqiy asoslarni mustahkamlash zarurligini 
ta’kidlaydi.

O‘zbekiston Respublikasi Prezidenti Sh.M. Mirziyoyevning 2022–2026-yillarga mo‘ljallangan Taraqqiyot 
strategiyasi va oliy ta’limda islohotlar doirasidagi hujjatlarda ham oliy ta’lim muassasalarining moliyaviy 
mustaqilligi, universitet grantlari, ilmiy tadqiqotlar uchun xususiy investitsiyalar va xalqaro donorlar bilan 
hamkorlik masalalari ilgari surilgan[11].

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
So‘nggi yillarda O‘zbekiston OTMlarida kontrakt to‘lovlari asosiy daromad manbaiga aylangan. Tahlil 

shuni ko‘rsatadiki, ayrim yirik universitetlarda kontrakt to‘lovlari umumiy byudjetning 60–70 foizini tashkil 
qilmoqda. Bu holat ta’lim xizmatlarining bozorlashuvini kuchaytirayotganini ko‘rsatadi, lekin ilmiy tadqiqotlar va 
innovatsiyalarni moliyalashtirish imkoniyatlarini cheklaydi.

Xalqaro indekslar (QS, THE) ko‘rsatkichlariga tayanib olib borilgan kuzatuvlar, universitetlarda moliyaviy 
mustaqillik oshgan sari ularning innovatsion faolligi ham ortishini ko‘rsatmoqda. Jumladan, grantlar va tashqi 
resurslar hisobiga moliyalashtirilgan universitetlarda ilmiy maqolalar soni va xalqaro reytinglardagi o‘rni 
yaxshilangan.

Oliy ta’limni moliyalashtirishda davlat budjeti va xususiy sektor ishtirokining optimal nisbatini aniqlash 
maqsadida xalqaro tajribalar chuqur o‘rganildi. Xususan, AQSh, Buyuk Britaniya, Janubiy Koreya, Germaniya 
kabi rivojlangan davlatlarda oliy ta’lim tizimi aralash moliyalashtirish modeli asosida faoliyat yuritmoqda. Mazkur 
mamlakatlar tajribasidan kelib chiqib, moliyalashtirish manbalari o‘rtasidagi ulush quyidagicha taqsimlangan 
(1-jadval):

1-jadval.Xorijiy mamlakatlarda OTMlarni moliyalashtirish manbalari[5].

Mamlakat Davlat budjeti ulushi (%) Xususiy sektor (talabalar to‘lovlari, 
investitsiya) ulushi (%) Boshqa manbalar (%)

AQSh 38 55 7
Buyuk Britaniya 32 60 8
Janubiy Koreya 25 70 5
Germaniya 80 15 5

Bu tahlildan ko‘rinadiki, ayrim mamlakatlar (AQSh, Koreya) oliy ta’limda xususiy sektor ishtirokiga katta 
e’tibor qaratgan bo‘lsa, boshqalari (Germaniya) esa davlat budjeti hisobidan moliyalashtirishni ustuvor deb 
hisoblamoqda. Eng muvaffaqiyatli va barqaror model aynan diversifikatsiyalangan yondashuv hisoblanadi.

O‘zbekiston sharoitida esa 2023-yil holatiga ko‘ra, oliy ta’lim muassasalarini moliyalashtirishning 75% dan 
ortig‘i davlat budjeti hisobiga to‘g‘ri keladi. Xususiy sektor ishtiroki esa 20% atrofida bo‘lib, asosan talabalar 
kontrakt to‘lovlari orqali shakllanmoqda. Ilmiy tadqiqotlar va innovatsion faoliyat uchun xususiy investitsiyalar 
va donor mablag‘larini yetarli darajada jalb qilish alohida ahamiyatlidir.

O‘zbekiston oliy ta’lim tizimida xalqaro grantlar ulushi (taxminan 2–3%). BMT, Erasmus+, KOICA, JICA 
kabi donorlar bilan faol grant siyosatini yo‘lga qo‘yish orqali OTMlar ilmiy salohiyatini oshirish imkoni mavjud 
(2-jadval).

2-jadval. Optimal moliyalashtirish modeli.

Moliyalashtirish manbasi Taklif etilgan ulushi (%) Izohlar

Davlat budjeti 50 Asosiy strategik yo‘nalishlar, infratuzilma va 
imtiyozli grantlar uchun

Xususiy sektor (investitsiyalar va to‘lovlar) 40 Innovatsiyalar, startaplar, ta’lim xizmatlari 
uchun

Xalqaro grantlar va donorlar 10 Ilmiy tadqiqotlar, xalqaro loyihalar uchun

Mazkur model asosida quyidagi afzalliklar ta’minlanadi:
Moliyaviy barqarorlik – bir nechta manbadan doimiy moliyalashtirish;
Ta’lim sifati oshadi – xususiy sektor talablari asosida yangilanadigan o‘quv dasturlar;
Innovatsion faoliyat rag‘batlantiriladi – investorlar bilan sheriklik orqali;
Universitetlarning mustaqilligi kuchayadi – o‘z daromad manbalariga ega bo‘lishi orqali.
Biroq quyidagi xatarli jihatlarni ham e’tibordan chetda qoldirmaslik lozim:
Ijtimoiy tengsizlik kuchayishi mumkin – to‘lovlar ortishi sababli ijtimoiy zaif qatlamlar uchun ta’limga 

kirish imkoniyati cheklanadi;
Xususiy manfaatlar ustuvor bo‘lishi mumkin – ta’lim sifati emas, iqtisodiy foyda yetakchi omilga 

aylanishi ehtimoli mavjud;
Davlat nazoratining susayishi – xususiy sektor ta’siri ortgan sari ta’limda maqsadlar farqlanishi mumkin.
Shu sababli, taklif etilayotgan modelda davlatning strategik tartibga soluvchi roli saqlab qolingan, biroq 

xususiy sektor uchun rag‘batlantiruvchi sharoitlar – soliq imtiyozlari, kafolatlar, sheriklik mexanizmlari – 
belgilanishi lozim.

X U L O S A  V A  T A K L I F L A R
Ushbu tadqiqot doirasida olib borilgan tahlillar shuni ko‘rsatadiki, O‘zbekiston oliy ta’lim tizimining moliyaviy 

modeli asosan davlat budjeti hisobiga tayanmoqda. Biroq zamonaviy rivojlanish bosqichida bu yondashuvning 
o‘zi etarli emas. Jahon amaliyoti shuni ko‘rsatmoqdaki, oliy ta’lim tizimini barqaror rivojlantirishda aralash 
moliyalashtirish modeli – davlat, xususiy sektor, talabalar to‘lovlari va donorlik mablag‘lari asosidagi mexanizm 
– eng samarali hisoblanadi.

Tadqiqot natijasida quyidagi takliflar shakllantirildi:
davlat-xususiy sheriklik (PPP) asosida oliy ta’lim infratuzilmasiga investitsiyalarni kengaytirish;
xususiy investorlar uchun soliq imtiyozlari va sarmoya kafolatlari tizimini ishlab chiqish;
OTMlarning tadbirkorlik faoliyatini rivojlantirish orqali ularning o‘z daromadlarini oshirish;
xalqaro grantlar va donorlar bilan hamkorlik mexanizmlarini mustahkamlash;
moliyalashtirishda ijtimoiy adolat prinsiplariga rioya etgan holda to‘lov tizimlarini differensiallashtirish.

